
				ఈ పుట అచ్చుదిద్దబడ్డది

లీ రాజు పాణి మందారశాఖియ

కాని యెడ సుమనశ్శ్రేణు లడరు టెట్టు?

లీ మహేంద్రునికీర్తి కౌముది యగుఁ

గాని యెడఁ గువలయమోద మెసఁగు టెట్టు?


తే. లనుచు విబుధులు నుతియింతు రమరశైల

కందరాసంచలద్దేవకామినీజ

నాభిగీతనవీన“చౌహస్తిమల్ల”

బిరుదనిస్తంద్రుఁ జినమల్లధరణిచంద్రు. 49


ఉ. ఆయనుజుల్ భజింప విమలాత్ముఁడు ముమ్మడిమల్లమేదినీ

నాయకుఁడుర్వి నేలెను గనత్పదపీఠమసారసారభా

మేయకలిందజాజలవిమిశ్రితపాదపునర్భవప్రభా

వ్యాయతజహ్నుజావినతివారితవిద్విడశేషదోషుఁ డై. 50


సీ. ఉన్నతకూటసంపన్నవర్తన యైన

సంతతేరాధరసమితి రోసి,

యెల్లకాలము జిహ్మవృత్తి వర్తిలునట్టి

శేషునిపొం దపేక్షింప మాని,

యళిపేయమదయుక్తి కలిమిఁ దూఁగు దిగంత

కరిమూర్తులను డాయ నరుగు టుడిగి,

యలఘుజడాసక్తిఁ దల యెత్త వెఱచు మ

హాకమఠస్వామినంట వెఱచి,


తే. చెందె భూకాంత యాత్మనిస్సీమభూమ

సకలగుణరత్నభూషితాశావధూటి

కాశ్రవణకోటి ఖరతరఖడ్గపాటి

తవిమతకరోటి మల్లభూధవకిరీటి. 51

